
Pineqartoq:  §  36,  imm.  1  naapertorlugu apeqqummut  nr.  2010-102-imut 
akissuteqaat

Asasara Ruth Heilmann.

Aallarniutigalugu apeqqutigineqartut pillugit qujarusuppunga:

1. Sanaqateqarluni illuliorsinnaanermut qinnuteqartut nunatsinni ullumikkut 
qanoq  amerlatigisut  maannamut  itigartitaasimaappat  imaluunniit 
akuerineqarnissamut utaqqisinneqarpat?

AKISSUT: Apeqqutit  imatut  paasivara,  2010-mi  sanaqateqarluni  illuliornissamut 
qinnuteqartut  qanoq  amerlatigisut  itigartinneqarsimanersut  pillugu  paasitinneqarnissat 
kissaatigigit.  Tamatumunnga  atatillugu  ilisimatitsissutigissavara,  2010-mi 
aningaasaliissutissanik  siunertamut  immikkoortitsisoqarsimannginnera  tunngavigalugu 
sanaqateqarluni  illuliornissamut  qinnuteqaqqusilluni  A/S  Inissiaatileqatigiiffik  INI 
allagarsiisimanngimmat.

2. Qaqugumut  sanaqateqarluni  illuliorsinnaanermut  qinnuteqartut  allat 
akuerineqarnissaat naatsorsuutigineqarsinnaava?

AKISSUT: 2010-mut  aningaasanut  inatsimmi  sanaqateqarluni  illuliornissamut 
aningaasaliissutissanik  immikkoortitsisoqarsimannginnera  eqqarsaatigalugu, 
qinnuteqartut  arlaannaalluunniit  akuerineqartussaanngillat,  akuersinissamut 
aningaasaliissutitigut tunngavissaqartoqanngimmat.

Naggataatigut ilassutigalugu ilisimatitsissutigisinnaavara, kommunini illuliassanut 12-inut 
aningaasaliissutinik atugassanngortitsinissamut missingersuutinut sunniuteqanngitsumik 
ilassutitut  aningaasaliissuteqartoqarnissaanik  Naalakkersuisut 
qinnuteqaateqarsimammata.  Atugassanngortitsinissaq  Aningaasaqarnermut 
Ataatsimiititaliamit  akuerineqarpoq,  illuliassanillu  sisamat  Qaanaami  aamma  arfineq 
pingasut Kullorsuarmi sananeqassapput.

